
Vegna þingmáls um úttekt á tryggingavernd Í kjölfar náttúruhamfara.

152. löggjafarþing 2021-2022. þingskjal 12 - 12. mál.

Efnahags og viðskiptanefnd Alþingis.

Í framhaldi af fjarfundi sem við Guðrún Pálsdóttir og Guðmundur R Björgvinsson sátum með Efnahags 
og viðskiptanefnd í þ.s.l. viku, viljum við þakka fyrir fundinn og þann áhuga sem erindi okkar hefur 
verið sýnt varðandi stöðu tryggingaverndar í kjölfar náttúruhamfara og í kjölfarið viljum við senda 
frekari upplýsingar er snúa að samfélaginu á Flateyri eftir snjóflóðið í 14.janúar 2020.

Ljóst er að einungis það sem tryggt er fæst bætt, en þó ekki að fullu og að staða þeirra sem misstu 
báta sína í snjóflóðinu varð í raun ansi misjöfn, Sjóvá bætti tvo báta s.k. tryggingaverðmæti þeirra, 
hinir fjórir voru bættir eftir einhverju huglægu mati tjónaskoðunarmanna annara tryggingafélaga, en 
ekki s.k. tryggðu verðmæti og ljóst er að það verðmat var lágt, nærri 2/3 af því sem tryggt var fyrir, og 
vísað til verðmats sambærilegra báta á bátasölum, reyndar voru ekki finnandi sambærilegir bátar sem 
hefðu komið í stað þeirra sem fórust, einn t.d. ný kominn úr slipptöku sem var kostnaðarsöm 
útgerðinni, sérhæfður dragnótar bátur, sambærilegir slíkir voru ekki til og verðmatið var mjög lágt í 
ljósi góðs ástands bátsins. Annar bátur 6 ára gamall og tryggður s.k. smíðaverði, en það var skrifað 
mikið niður og enginn sambærilegur bátur til í landinu, eigendur þeirrar útgerðar urðu að sætta sig 
við það sem boðið var. Þannig að þeir sem voru í útgerð og fiskvinnslu gátu engan vegin komist af 
stað aftur með sambærilegum hætti, olli þar einnig rekstrarstöðvun fyrirtækja miklu fjárhagstjóni og 
starfsfólk atvinnulaust sem og eigendurnir, en ekki áttu allir rétt á atvinnuleysisbótum af ýmsum 
orsökum. Einn bátur var í fullum rekstri með landbeitta línu, hjá þeirri útgerð störfuðu 7 manns og 
fékk aðeins helmingur af því fólki atvinnuleysisbætur og var þessi útgerð ekki með rekstrarstöðvunar 
tryggingu.

Enn aðrir játuðu sig sigraða og flestir hættu útgerð og notuðu tryggingabætur til að gera upp sínar 
skuldir og skuldbindingar.

Niðurstaðan varð sú að sjálfstæð útgerð lítilla fyrirtækja og einstaklinga lagðist af með afdrifaríkum 
afleiðingum fyrir samfélagið á Flateyri, enda var það þeim sem fyrir tjónunum urðu algerlega ofviða 
að byrja útgerð og fiskvinnslu aftur.

Mikið tjón varð á hafnarmannvirkjum á Flateyri, Ísafjarðarhafnir voru að lögum tryggðar fyrir tjóni af 
völdum náttúruhamfara, en það nær ekki nema hálfa leið, því sumt fæst ekki tryggt, eins og 
flotbryggjur og hreinsun hafnarinnar, lausamunir eru ekki tryggðir og fást því ekki bættir. Tjón 
hafnarinnar var nærri 20 milljónum og um helmingur þeirrar fjárhæðar var bættur s.k. upplýsingum 



hafnarstjóra. Hafnarstjóri og hans starfsmenn eiga miklar þakkir skyldar fyrir að standa röggsamlega 
að því að koma höfninni aftur í gott ástand.

Þá kemur að forsögunni aðeins varðandi það að höfnin var í uppnámi gagnvart stærri snjóflóðum úr 
Skollahvilft eftir gerð varnargarðanna sem gerðir voru eftir snjóflóðið 1995. Á það var sannarlega 
bent að gerð og lega varnargarðsins undir Skollahvilft yki áhættu gagnvart höfninni, en við þær 
ábendingar okkar voru ekki undirtektir á kynningarfundi um varnarvirkin, svarið var að það ætti að 
verja byggðina, sem vissulega hefur að mestu gengið eftir, en því miður fóru snjóflóðin 14.1.2020 yfir 
garðana og á eitt hús sem stór skemmdist og mátti þar litlu muna að illa færi, en ung stúlka bjargaðist 
úr því húsi. En hvers virði er sjávarþorpið án öruggrar hafnar ? Og getur einhver borið ábyrgð á því 
hvernig fór í ljósi sögunnar ? Þurfi að verja má og á ekki að skilja hafnir og önnur athafnasvæði sem 
eru í notkun eftir varnarlaus. Heimamenn voru í raun aldrei varaðir við hættunni á höfninni. Menn 
fóru daginn áður en snjóflóðið féll og líka sama dag niður á höfn að huga að bátum sínum. Hver hefði 
trúað því að bátar færust í snjóflóði í „öruggri" höfn. Og það sem raungerðist var okkur íbúum 
Flateyrar mikið áfall að svona skyldi fara, við höfum litið svo á að höfnin væri okkar vara leið og öryggi 
þegar veður eru válynd og vegir og aðrar samgönguleiðir ekki tiltækar, á þetta hefur oft reynt og 
kemur bryggjan í Holti handan fjarðarins þá við sögu sem mikilvægur öryggisþáttur, Holtsbryggja var 
endurbyggð í kjölfar snjóflóðsins 1995, og um hana hefur mannslífum verið bjargað.

Í hita atburða eftir náttúruhamfarir er ráðamönnum tamt að vilja gera allt sem hægt er til að bæta 
skaðann, en gera sér ekki ljóst á sömu stundu hvernig því verði háttað þegar á hólminn er komið, og 
margt hefur verið sagt sem ekki er staðið við, einungis það sem tryggt er fæst bætt af tryggingum og 
Náttúruhamfaratryggingum. All margir urðu fyrir tjóni á lausamunum og öðru ótryggðu sem ekki 
fæst bætt, heil kayjak útgerð ferðaþjónustu fyritækis einstaklings, ótryggður gamall bátur í höfninni, 
sem var án haffæris og því ekki tryggður, minningarmerki í Flateyrarkirkjugarði og lýsing í garðinum 
sem og áhaldageymsla við kirkjugarðinn, væntanlega einnig veðurstöð Veðurstofu Íslands sem 
eyðilagðist og fleira lausamuna.

Svo er það sem virðast vera sjálfsagður hlutur, að verslun og veitingastaðurinn „Gunnukaffi" opnaði 
dyr sýnar fyrir alla sem á þurftu að halda meðan á aðgerðum stóð við björgun og eftirmála 
snjóflóðsins, það að fá mat, kaffi og hlýju í sálina og kroppinn er ekki sjálfgefið og kostar rekstraraðila 
fjárútlát, þetta er einn af þeim þáttum sem öllum finnst sjálfsagðir og verða að vera þeir að vera 
tryggðir þegar hamfarir dynja yfir, með eftirgangsmunum um síðir komu þó einhverjar bætur fyrir 
útlögðum kostnaði, vinna við þetta er ómetanlegt framlag, sem ég veit að gert yrði aftur ef á þarf að 
halda, án þess að hafa tryggingu fyrir því að fá fyrir útlögðum kostnaði. Þetta er þáttur sem opinberir 
aðilar verða að gera sér grein fyrir og tryggja.

Æskilegt væri að taka saman nánar um óbætt tjón, og hvert ekki verði því svo við komið að 
einstaklingar og félög geti sótt um stuðning vegna tjóna á lausamunum og öðru af völdum víðtækra 
náttúruhamfara, sem ekki fáist bætt með öðrum hætti. Trúnaðarmaður frá stjórnvöldum sæi um að 
hafa samband við aðila á Flateyri og taka saman þetta tjón.



Tilraunir til að koma atvinnu, tengdri sjávarútvegi Í gang hafa ekki gengið að fullu eftir, og ekki verið 
farið að vilja íbúa Flateyrar í þeim efnum, úthlutanir aflaheimilda og byggðakvóti lendir í pólitískum 
afskiptum og hefur ekki nýst uppbyggingu á staðnum með þeim hætti sem vilji heimamanna stóð til. 
Og í raun hefur verið lítill vilji til að hlusta á óskir íbúanna.

Svo er kostnaður vegna hreinsunaraðgerða, og hver greiðir þann kostnað. Farið var í grófhreinsun á 
svæðinu og síðan ekki meir og er þeirri hreinsun enn ólokið, en sjálfboðaliðar og hreinsunarátak íbúa 
sjálfra að vori hafa að nokkru bætt úr, en betur má ef duga skal, og stendur það væntanlega upp á 
sveitarfélagið að ljúka því verki, sem hlaupist var frá vorið 2020. Stjórnsýsla sveitarfélagsins hefur 
verið einkar afskiptalaus vegna þess sem hér gerðist, fyrir utan hafnarstjórann.

Það má öllum vera ljóst að ítrekaðar náttúruhamfarir hafa gengið mjög nærri samfélögum hér á landi 
og Flateyri hefur orðið illa úti í því samhengi, hafandi verið með um og yfir 500 íbúa á seinni 
áratugum síðustu aldar í það að telja um 200 íbúa í dag, en ekki er bilbugur á þeim sem hér búa og 
ýmis tækifæri hafa orðið til þess að styrkja byggðina, nefni þar Lýðskólann til.

Samfélög eins og Flateyri, Súðavík og Seyðisfjörður, sem hafa orðið illa fyrir barðinu á 
náttúruhamförum bera mörg ekki barr sitt eftir slíkt, ásýndin og samfélögin verða ekki söm eftir 
hamfarir náttúrunnar. Lengi væri hægt að telja, Patreksfjörður, Neskaupsstaður, Útkinnin fyrir 
norðan, Siglufjörður, Suðurlandið og jarðskálfta váin. Við búum á landi sem er í stöðugri mótun.

Það vekur reyndar undrun okkar bréfritara að ekkert erindi hafi komið frá sveitarfélögum á 
Vestfjörðum vegna þessa máls.

Bein svör við atriðum í greinargerðinni.

A. Margskonar lausamunir einstaklinga, kirkjugarðs, hafnarinnar, Veðurstofunnar, Iceland Pro-fishing, 
olíufélaga og bátur í eigu einstaklings.

B. Ótryggt lausafé sem ekki var tryggt eða fæst ekki tryggt.

C. Við teljum að jafnræðis hafi ekki verið gætt, ólík afstaða tryggingafélaga til bótagreiðslna ræður 
þar um.

D. Það eina tjón sem varð á fasteign var bætt af tryggingafélagi eingöngu 2020.

E. Teljum jafnræði eiga frekar við um lögaðila, en sumt fæst ekki tryggt s.s. flotbryggjur og aðrir 
lausamunir.

F. Einstaklingar/einyrkjar og lítil fyrirtæki voru ekki með rekstrarstöðvunartryggingar, enda ýmsum 
annmörkum háð varðandi útgerð smærri báta.

G. Vonum sannarlega ekki, okkar vitneskja snýst að snjóflóða hættunni. Bátar eru tryggðir fyrir 
náttúruhamförum og á það við varðandi snjóflóð.

H. Samantekinn kostnaður Ísafjarðarbæjar var 38 milljónir, 2/3 af því var greitt sem styrkur frá 
ríkissjóði, höfum ekki sundurliðun á þessum kostnaði, þá er það er snýr að hreinsunarstarfi sem er 
enn ólokið óljóst með öllu. Upplýsingar frá hafnarstjóra hafa áður komið fram, hvert það er hluti af 
þessu höfum við ekki svar við.



I. Sjá lið H. En Ijóst að hreinsun er enn ólokið hverju sem það sætir af hálfu sveitarfélagsins, 
skemmdir á vegamannvirkjum voru lagfærðar af Vegagerðinni og flokkuðust undir vatnaskemmdir 
þar á bæ.

J. Við teljum svo ekki vera, enda virðist enginn halda utan um þann þátt frá opinberum aðilum.

K. Nei alls ekki, er það svo í ljósi þeirrar reynslu sem Íbúar Flateyrar hafa gengið í gegn um.

L. Vafalaust hefur kostnaður fallið á ríki og sveitarfélagið vegna tímabundinnar neyðarþjónustu, þó er 
það álit okkar að þar hafi fallið talsverður kostnaður á Björgunarsveitina Sæbjörgu og Landsbjörg, 
Rauðakrossinn á svæðinu, Almannavarnir og Landhelgisgæsluna, sem og á Heilbrigðisstofnun 
Vestfjarða og fjölmargra einstaklinga sem komu að hinum ýmsu björgunaraðgerðum í kjölfar 
snjóflóðsins. Viðskipta bankar tjónþola liðsinntu og frestuðu gjalddögum hjá tjónþolum meðan 
uppgjör fóru fram. Óljóst hvað féll á sveitarfélagið eins og áður er getið.

M. Þau samfélög sem verða fyrir náttúruhamförum verði skipaðir umsjónar og aðstoðar menn af 
hálfu ríkisins, svo alls sé gætt í samþættingu ferla á endurreisnartímabili.

Þeim meira er áríðandi að koma í veg fyrir að efnahagsleg langtíma áhrif á samfélög verði viðvarandi 
og þess gætt í einu og öllu að jafnræði ríki varðandi tryggingavernd og að vandað sé til verka og 
samfélögum sé fylgt eftir meðan unnið er úr áföllum sem yfir hafa dunið og samfélög þau ná aftur 
stöðu sinni.

Með kveðju að vestan.

Flateyri 28. mars 2022.

Guðrún Pálsdóttir

Guðmundur R Björgvinsson


